
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti menggunakan telefon dan berbual-bual. Alangkah ruginya jika kita sudah berada
dalam mas;jid ini tetapi kita masih terleka dengan urusan dunia.

Pada hari ini, khatib akan menyampaikan khutbah yang bertajuk: “Muhasabah Diri”.

Sebelum itu, khatib ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu, serta saling berpesan antara satu
sama lain dalam usaha menyeru melakukan kebaikan dan memberi peringatan dalam

mencegah sebarang bentuk kemungkaran.

Kita telah memasuki hari ke-14 dalam Bulan Syawal. Apakah kita masih lagi bersemangat
mencari keampunan dan keredhaan Allah SWT sebagaimana yang kita usahakan dalam
Bulan Ramadan tempoh hari? Sesungguhnya pintu rahmat dan keampunan Allah SWT
itu sangat luas dan sentiasa terbuka kepada hamba-hamba-Nya yang tekun dan gigih

untuk mendapatkannya. Allah SWT berfirman dalam Surah Taha ayat 82:

Maksudnya: “Dan sesungguhnya Aku yang amat memberi ampun kepada orang-orang
yang bertaubat serta beriman dan beramal soleh, kemudian ia tetap teguh menurut

petunjuk yang diberikan kepadanya”.

SIDANG JEMAAH YANG DIRAHMATI ALLAH,

Khatib ingin mengajak sidang Jemaah sekalian mengimbas kembali suasana ketika
Ramadan tempoh hari. Masjid-masjid dan surau meriah dipenuhi Jemaah. Seluruh lapisan
masyarakat dari kanak-kanak hingga yang dewasa hadir memenuhi masjid dan surau
untuk melaksanakan solat secara berjemaah. Umat Islam juga berlumba-lumba
bersedekah dan menginfagkan harta masing-masing. Masing-masing menjaga diri

dengan sebaiknya ketika berada dalam Bulan Ramadan.

Namun begitu, situasinya berubah apabila masuknya kita ke Bulan Syawal. Masjid-masijid
kembali sepi dengan kehadiran Jemaah. Ke manakah menghilangnya semangat dan
kesungguhan meraih keampunan Allah SWT? Ingatlah bahawa kita beribadah bukan
semata-mata kerana adanya Ramadan. Tetapi kita beribadah sebagai menuruti perintah
Allah SWT. Allah SWT berfirman dalam Surah al-Hasyr ayat 18:

Maksudnya: “Wahai orang-orang yang beriman! Bertakwalah kepada Allah (dengan
mengerjakan suruhan-Nya dan meninggalkan larangan-Nya); dan hendaklah tiap-tiap diri
melihat dan memerhatikan apa yang dia telah sediakan (dari amal-amalnya) untuk hari
esok (hari akhirat). Dan (sekali lagi diingatkan): Bertakwalah kepada Allah, sesungguhnya

Allah Amat Meliputi Pengetahuan-Nya akan segala yang kamu kerjakan”.

Seterusnya Allah SWT juga mengingatkan supaya tidak melupakan segala perintah-Nya
dan meninggalkan amal-amal kebaikan yang menjadi penyelamat kepada kita di akhirat
kelak. Firman Allah SWT dalam Surah al-Hasyr ayat 19 yang bermaksud:

“Dan janganlah kamu menjadi seperti orang-orang yang telah melupakan (perintah-
perintah) Allah, lalu Allah menjadikan mereka melupakan (amal-amal yang baik untuk

menyelamatkan) diri mereka. Mereka itulah orang-orang yang fasiq — derhaka’.

SIDANG JEMAAH YANG DIRAHMATI ALLAH,

Setiap amal soleh dan kebaikan yang kita lakukan akan berbalik kepada diri sendiri. Begitu
juga dengan keburukan dan kejahatan yang dilakukan. Semuanya akan berbalik kepada
diri sendiri. Allah SWT berfirman:

Maksudnya: “Sesiapa yang mengerjakan amal soleh maka faedahnya akan terpulang
kepada dirinya sendiri, dan sesiapa yang berbuat kejahatan maka bahayanya akan
menimpa dirinya sendiri; dan Tuhanmu tidak sekali-kali berlaku zalim kepada hamba-

hamba-Nya”. (Surah Fussilat ayat 46)

Khatib teringat akan kata-kata para salafus soleh:

PV NN

Uwu Y

¥

Maksudnya: “Jadilah kamu hamba Allah yang Rabbani dan bukan menjadi hamba

L

Ramadan (beribadah hanya pada Bulan Ramadan)”.

Maka marilah kita bersihkan kembali niat dan hati kita untuk meneruskan usaha menjadi
hamba-Nya yang bertakwa. Apa ertinya kemenangan yang diraikan pada Aidilfitri namun
setelah itu kita semua menjadi kembali lalai dan leka. Tetaplah fokus dan istigamah pada
jalan Allah SWT dengan gigih meningkatkan amal soleh dan melakukan kebaikan lainnya
tidak kiralah dalam bulan apa sekalipun. Semoga dengan istigamah dan kebiasaan
beramal itu akan menjadi salah satu asbab bagi kita meraih keredhaan dan keampunan

Allah SWT dan mendapatkan husnul khatimah. Insya-Allah.

SIDANG JEMAAH YANG DIRAHMATI ALLAH,

Semangat dan kesungguhan kita menjadi insan yang terbaik ketika dalam Bulan Ramadan
tempoh hari wajar juga kita aplikasikan dalam pelaksanaan tugas seharian termasuk
dalam konteks sebagai pekerja. Dalam usaha menjadikan negara dapat membangun
secara holistik, setiap pekerja wajar membangunkan kemampuan diri menjadi yang
terbaik dengan bersungguh-sungguh melaksanakan setiap tanggungjawab, sentiasa
komited, tidak culas dan tidak mengambil kesempatan untuk mencari kepentingan
peribadi seperti rasuah, salah guna kuasa dan sebagainya. Justeru, sempena Hari
Pekerja yang kita sambut pada 1 Mei lepas dengan bertemakan “Pekerja Pemangkin
Wadah Malaysia Madani”, kita semua — sebagai pekerja - wajar memperkemaskan
motivasi diri untuk menjadi anggota perkhidmatan yang terbaik. Tidak kiralah sama ada
kita sebagai kakitangan awam mahupun swasta, semuanya berperanan Membangun
Malaysia Madani yang berteraskan kemampanan, kesejahteraan, berdaya cipta, sentiasa

menghormati, berkeyakinan dan sentiasa bersikap ihsan.

Dalam khutbah kali ini juga, khatib ingin menarik perhatian sidang Jemaah sekalian dan
seluruh masyarakat agar sentiasa menjaga kesihatan diri dan ahli keluarga berikutan
keadaan cuaca yang tidak menentu pada kebelakangan ini. Keadaan cuaca yang panas
terik berisiko menyebabkan ‘strok haba’ yang boleh mengundang maut. Pastikan supaya
kita minum air masak secukupnya dan tidak terdedah terlalu lama di bawah panas
matahari. Ibu bapa perlu memastikan anak-anak masing-masing berada dalam keadaan
yang baik dan segera mendapatkan rawatan jika terdapat gejala-gejala strok haba seperti
suhu badan yang melebihi 40°C, tiada peluh, sawan, dan apa-apa jua keadaan yang luar
biasa. Pemakaian pelitup muka juga sangat digalakkan dalam keadaan menularnya
penyakit berjangkit seperti demam dan lain-lain lagi. Sama-samalah kita berdoa memohon
kepada Allah SWT agar mengampunkan segala dosa kita dan memelihara kita dari
sebarang bala bencana yang datang sebab kemurkaan Allah SWT atas kemungkaran dan
kemaksiatan yang berlaku di atas dunia.

Justeru, mengakhiri khutbah pada hatri ini, khatib ingin membuat beberapa rumusan;
Pertama: Sesungguhnya pintu rahmat dan keampunan Allah SWT itu sangat luas dan
sentiasa terbuka kepada hamba-hamba-Nya yang tekun dan gigih untuk

mendapatkannya.

Kedua: Kita beribadah bukan semata-mata kerana adanya Ramadan. Tetapi kita
beribadah sebagai menuruti perintah Allah SWT tidak kira dalam bulan apa sekalipun.

Ketiga: Marilah kita berdoa memohon kepada Allah SWT agar mengampunkan segala
dosa kita dan memelihara kita dari sebarang bentuk bala bencana seperti cuaca panas
melampau, gempa bumi, banjir besar dan sebagainya. Tinggalkan segala maksiat dan

saling berpesanlah agar kita semua tidak mendapat kemurkaan Allah SWT.

Firman Allah SWT:
Lo

Maksudnya: “Sesiapa yang beramal soleh, dari lelaki atau perempuan, sedang dia
beriman, maka sesungguhnya Kami akan menghidupkan dia dengan kehidupan yang
baik; dan sesungguhnya kami akan membalas mereka, dengan memberikan pahala yang

lebih dari apa yang mereka telah kerjakan”, (Surah al-Nahl ayat 97)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan serta
perpecahan yang berpanjangan. Ya Allah! Tunjukkanlah kebenaran itu sebagai
kebenaran, dan kurniakanlah kami kekuatan untuk mengikutinya (memperjuangkannya),
dan tunjukkanlah yang batil itu sebagai batil dan kurniakanlah kami kekuatan untuk
menjauhinya serta menghapuskannya. Jangan jadikan yang benar dan batil itu samar-
samar bagi kami, yang akan menyebabkan kami sesat. Dan jadikanlah kami pemimpin
bagi orang-orang yang bertakwa. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masijid.
Sesungguhnya hanya kepada-Mu jua Ya Allah, doa kami mohon diperkenan dan diterima.

